
Annotatsiya: Maqolada Jizzax viloyati qurilish materiallari sanoatining iqtisodiy samaradorligiga ta’sir 
etuvchi asosiy omillar tahlil qilingan hamda tarmoqning istiqboldagi rivojlanish yo‘nalishlari prognoz qilingan. 
Tadqiqot davomida umumiy xarajatlar yalpi rentabelligining o‘zgarishiga mahsulot sotishdan olingan sof 
tushumlar rentabelligi, mahsulot tannarxini qoplash darajasi va tannarxning umumiy xarajatlardagi ulushi 
ko‘rsatkichlarining ta’siri multiplikativ model asosida baholandi. Shuningdek, mehnat unumdorligi va ishlab 
chiqarish hajmi o‘rtasidagi bog‘liqlik korrelyatsion tahlil yordamida aniqlanib, ular o‘rtasida kuchli musbat 
bog‘liqlik mavjudligi (R=0,882) asoslandi. Tadqiqot natijalariga tayangan holda Jizzax viloyati qurilish materiallari 
sanoatida ishlab chiqarish hajmining 2025–2030-yillarga mo‘ljallangan bazaviy, optimistik va pessimistik 
prognoz ssenariylari ishlab chiqildi.

Kalit so‘zlar: qurilish materiallari sanoati, iqtisodiy samaradorlik, rentabellik, umumiy xarajatlar yalpi 
rentabelligi, omilli tahlil, multiplikativ model, mehnat unumdorligi, korrelyatsion tahlil, prognozlash, ishlab 
chiqarish hajmi, bazaviy ssenariy, optimistik ssenariy, pessimistik ssenariy, Jizzax viloyati.

Аннотация: В статье проанализированы основные факторы, влияющие на экономическую 
эффективность промышленности строительных материалов Джизакской области, а также 
спрогнозированы перспективные направления развития отрасли. В ходе исследования влияние 
рентабельности чистой выручки от реализации продукции, уровня покрытия себестоимости продукции 
и доли себестоимости в общих затратах на изменение валовой рентабельности общих затрат было 
оценено на основе мультипликативной модели. Кроме того, с помощью корреляционного анализа 
выявлена взаимосвязь между производительностью труда и объемом производства, обосновано 
наличие сильной положительной корреляции между ними (R=0,882). На основе результатов 
исследования разработаны базовый, оптимистический и пессимистический сценарии прогноза 
объемов производства в промышленности строительных материалов Джизакской области на 2025–
2030 годы.

Ключевые слова: промышленность строительных материалов, экономическая эффективность, 
рентабельность, валовая рентабельность общих затрат, факторный анализ, мультипликативная модель, 
производительность труда, корреляционный анализ, прогнозирование, объем производства, базовый 
сценарий, оптимистический сценарий, пессимистический сценарий, Джизакская область.

Abstract: This article analyzes the main factors affecting the economic efficiency of the construction 
materials industry in the Jizzakh region and forecasts its future development trends. The study evaluates 
the impact of net sales revenue profitability, the cost recovery ratio of products, and the share of production 
costs in total expenditures on changes in the gross profitability of total costs using a multiplicative model. 
In addition, the relationship between labor productivity and production volume was determined through 
correlation analysis, revealing a strong positive correlation between the two variables (R = 0.882). Based 
on the research findings, baseline, optimistic, and pessimistic production volume forecast scenarios for the 
construction materials industry of the Jizzakh region for the period 2025–2030 were developed.

Keywords: construction materials industry, economic efficiency, profitability, gross profitability of total 
costs, factor analysis, multiplicative model, labor productivity, correlation analysis, forecasting, production 
volume, baseline scenario, optimistic scenario, pessimistic scenario, Jizzakh region.

K I R I S H
Bugungi kunda qurilish materiallari sanoati mamlakat iqtisodiyotining barqaror rivojlanishini ta’minlovchi 

strategik tarmoqlardan biri hisoblanadi. Ushbu tarmoq qurilish, sanoat, transport va ijtimoiy infratuzilma 
obyektlarini rivojlantirish uchun zarur bo‘lgan mahsulotlarni ishlab chiqarib, iqtisodiy o‘sishning muhim omili 
sifatida namoyon bo‘lmoqda. Jahonda urbanizatsiya jarayonlarining jadallashuvi, yangi sanoat va logistika 
markazlarining tashkil etilishi qurilish materiallariga bo‘lgan talabning ortishiga sabab bo‘lmoqda.

O‘zbekiston Respublikasida ham qurilish materiallari sanoatini rivojlantirish, ishlab chiqarish quvvatlarini 
kengaytirish va tarmoqning eksport salohiyatini oshirishga alohida e’tibor qaratilmoqda. Xususan, O‘zbekiston 
Respublikasi Prezidentining 2019-yil 20-fevraldagi PQ–4198-son “Qurilish materiallari sanoatini tubdan 
takomillashtirish va kompleks rivojlantirish chora-tadbirlari to‘g‘risida”gi qarorida tarmoq korxonalarining ishlab 
chiqarish samaradorligini oshirish, zamonaviy texnologiyalarni joriy etish, mahsulot tannarxini pasaytirish va 
eksport hajmlarini kengaytirish bo‘yicha muhim vazifalar belgilab berilgan [1]. Mamlakatda qurilish materiallari 
sanoatini rivojlantirishning 2030-yilgacha mo‘ljallangan strategik yo‘nalishlarida ishlab chiqarish xarajatlarini 
optimallashtirish, energiya tejamkor texnologiyalarni keng joriy etish, resurslardan samarali foydalanish hamda 
korxonalarning raqobatbardoshligini oshirish ustuvor yo‘nalishlar sifatida qayd etilgan [2].

Jizzax viloyati qurilish materiallari ishlab chiqarish bo‘yicha muhim sanoat hududlaridan biri hisoblanadi. 
Viloyatda sement, temir-beton buyumlari, plastmassa mahsulotlari va boshqa qurilish materiallari ishlab 
chiqaruvchi korxonalar faoliyat yuritmoqda. Tarmoq korxonalarining iqtisodiy samaradorligini oshirish, ishlab 
chiqarish xarajatlarini maqbullashtirish va mehnat unumdorligini yuksaltirish hudud sanoatining barqaror 
rivojlanishini ta’minlashda muhim ahamiyatga ega. Biroq, qurilish materiallari sanoati korxonalarida iqtisodiy 
samaradorlikka ta’sir etuvchi omillarni kompleks baholash, umumiy xarajatlar yalpi rentabelligining o‘zgarishiga 
ta’sir qiluvchi omillarni aniqlash hamda ishlab chiqarish hajmlarining istiqboldagi rivojlanishini prognozlash 
masalalari yetarli darajada tadqiq etilmagan. Shu sababli Jizzax viloyati qurilish materiallari sanoatida iqtisodiy 
samaradorlikka ta’sir etuvchi omillarni baholash va ishlab chiqarish hajmini prognozlash ilmiy hamda amaliy 
jihatdan dolzarb masalalardan biri hisoblanadi. Tadqiqotning maqsadi Jizzax viloyati qurilish materiallari sanoatida 
iqtisodiy samaradorlikka ta’sir etuvchi omillarni baholash, umumiy xarajatlar yalpi rentabelligining o‘zgarishiga 
ta’sir qiluvchi omillarni aniqlash hamda mehnat unumdorligi asosida 2025–2030-yillarga mo‘ljallangan ishlab 
chiqarish hajmi prognozlarini ishlab chiqishdan iborat.

M A V Z U G A  O I D  A D A B I Y O T L A R  S H A R H I
Korxonalar faoliyatining iqtisodiy samaradorligini baholash zamonaviy iqtisodiy tadqiqotlarning muhim 

yo‘nalishlaridan biri hisoblanadi. Iqtisodiy samaradorlik ishlab chiqarish natijalari va sarflangan resurslar 
o‘rtasidagi nisbat orqali aniqlanib, korxona faoliyatining natijadorligi hamda raqobatbardoshligini tavsiflaydi. 
N.K. Borisyuk, L.A. Soldatova va T.G. Masyukovalar iqtisodiy samaradorlikni korxona rivojlanishining asosiy 
mezoni sifatida baholab, uni aniqlashda natijalar va xarajatlar nisbatiga asoslangan yondashuvni taklif etganlar 
[3].

Korxonalarning moliyaviy natijalarini baholashda rentabellik ko‘rsatkichlari muhim ahamiyat kasb etadi. 
G.V. Savitskaya rentabellikni korxona faoliyati samaradorligini ifodalovchi asosiy nisbiy ko‘rsatkich sifatida e’tirof 
etib, uni daromadlar, xarajatlar va kapitaldan foydalanish samaradorligi bilan uzviy bog‘liq holda tahlil qilish 
zarurligini asoslab bergan [4]. A.D. Sheremet va R.S. Sayfullin moliyaviy tahlil metodologiyasida rentabellik 
ko‘rsatkichlarini korxonaning moliyaviy barqarorligi va xo‘jalik faoliyati natijadorligini baholashning muhim 
vositasi sifatida ko‘rsatganlar [5].

V.Yu. Jdanov va I.Yu. Jdanov tadqiqotlarida moliyaviy koeffitsiyentlar tizimi asosida korxona faoliyatini 
baholash usullari takomillashtirilgan bo‘lib, rentabellik ko‘rsatkichlari investitsion jozibadorlik va moliyaviy 
barqarorlikni aniqlashning asosiy indikatorlaridan biri sifatida baholangan [6]. K.A. Timofeeva esa rentabellik 
ko‘rsatkichlarini sotish rentabelligi, aktivlar rentabelligi, kapital rentabelligi va xarajatlar rentabelligi kabi 
guruhlarga ajratgan holda ularning iqtisodiy mazmunini yoritib bergan [7].

Qurilish materiallari sanoati korxonalarining iqtisodiy samaradorligini oshirish masalalari O.I. Azamatova 
tomonidan tadqiq etilgan bo‘lib, ishlab chiqarish xarajatlarini optimallashtirish, ishlab chiqarish resurslaridan 
samarali foydalanish va mahsulot raqobatbardoshligini oshirish rentabellik darajasining o‘sishiga ijobiy ta’sir 
ko‘rsatishi asoslangan [8]. O.S. Aleshko qurilish materiallari sanoatini iqtisodiyotning boshqa tarmoqlarini 
resurslar bilan ta’minlovchi strategik tarmoq sifatida baholab, uning rivojlanishi hududiy iqtisodiy o‘sishning 
muhim omillaridan biri ekanligini ta’kidlagan [9].

Qurilish materiallari ishlab chiqarish korxonalarini hududiy rivojlantirish masalalari V.A. Kudryavtseva 
tomonidan o‘rganilgan bo‘lib, muallif klasterlashuvning ishlab chiqarish samaradorligini oshirish, logistika 
xarajatlarini kamaytirish va investitsion faollikni kuchaytirishga xizmat qilishini asoslab bergan [10]. I. Riley, 

M. Burbidge va R. Wang tadqiqotlarida jahon sement sanoatining rivojlanish tendensiyalari, ishlab chiqarishni 
modernizatsiya qilish va texnologik yangilanish jarayonlari tahlil qilingan [11].

Mehnat unumdorligi va ishlab chiqarish hajmi o‘rtasidagi bog‘liqlikni aniqlash hamda iqtisodiy jarayonlarni 
prognozlash masalalari iqtisodiy-statistik tahlilning muhim yo‘nalishlaridan biri hisoblanadi. S.A. Ayvazyan 
iqtisodiy ko‘rsatkichlar o‘rtasidagi bog‘liqliklarni baholashda korrelyatsion-regression tahlil usullaridan 
foydalanish iqtisodiy jarayonlarning rivojlanish tendensiyalarini aniqlash va prognozlash imkonini berishini 
ta’kidlaydi [12].

Tahlillar shuni ko‘rsatadiki, mavjud ilmiy tadqiqotlarda iqtisodiy samaradorlik, rentabellik va qurilish 
materiallari sanoati korxonalari faoliyatining ayrim jihatlari keng o‘rganilgan. Biroq, qurilish materiallari sanoati 
korxonalarida umumiy xarajatlar yalpi rentabelligiga ta’sir etuvchi omillarni multiplikativ model asosida baholash 
hamda mehnat unumdorligi va ishlab chiqarish hajmi o‘rtasidagi bog‘liqlik asosida o‘rta muddatli prognoz 
ssenariylarini ishlab chiqish masalalari yetarli darajada tadqiq etilmagan. Mazkur holat ushbu tadqiqotning ilmiy 
yangiligi va amaliy ahamiyatini belgilaydi.

Tadqiqot metodologiyasi
Mazkur tadqiqotda Jizzax viloyati qurilish materiallari sanoatining iqtisodiy samaradorligini baholash va 

ishlab chiqarish hajmini prognozlash maqsadida iqtisodiy-statistik, qiyosiy, omilli, korrelyatsion tahlil hamda 
prognozlash usullaridan foydalanildi.

TA H L I L  VA  N A T I J A L A R
Jizzax viloyati qurilish materiallari ishlab chiqaruvchi korxonalarining umumiy xarajatlar yalpi rentabelligi 

o‘zgarishini chuqurroq tahlil qilish maqsadida quyidagi multiplikativ model ishlab chiqildi:

Ushbu tenglikda umumiy xarajatlarning yalpi rentabelligi darajasi mahsulot sotishdan olingan sof tushumlar 
rentabelligi, mahsulot sotishdan olingan sof tushumlarning sotilgan mahsulot tannarxiga nisbati (mahsulot 
tannarxini qoplash darajasi) hamda mahsulot tannarxining umumiy xarajatlardagi ulushi ko‘rsatkichlarining 
o‘zaro bog‘liq ko‘paytmasi sifatida ifodalangan. Mazkur yondashuv umumiy xarajatlar yalpi rentabelligi 
darajasining shakllanishiga ta’sir etuvchi asosiy omillarni alohida baholash, ularning ta’sir kuchi va yo‘nalishini 
aniqlash hamda rentabellik ko‘rsatkichidagi o‘zgarishlarning iqtisodiy mazmunini chuqurroq ochib berish 
imkonini yaratadi. Shuningdek, ishlab chiqilgan multiplikativ model umumiy xarajatlar yalpi rentabelligining 
o‘zgarishiga mahsulot sotish samaradorligi, tannarxni qoplash darajasi va xarajatlar tarkibidagi siljishlarning 
ta’sirini miqdoriy jihatdan baholashga xizmat qiladi.

Ushbu model asosida natijaviy ko‘rsatkich hamda unga ta’sir etuvchi omil ko‘rsatkichlarining 
2016–2025-yillardagi o‘zgarish dinamikasi tahlil qilinib, natijalari 1-jadvalda keltirilgan. Jadval ma’lumotlari 
umumiy xarajatlar yalpi rentabelligining shakllanish tendensiyalarini hamda uning o‘zgarishiga ta’sir etuvchi 
omillarning rolini aniqlash imkonini beradi (1-jadval).

1-jadval
Jizzax viloyati qurilish materiallari sanoati korxonalarining umumiy 

xarajatlar yalpi rentabelligi va unga ta’sir etuvchi omil ko‘rsatkichlar dinamikasi, %da [4]

Yillar

Ko‘rsatkichlar
2016 2017 2018 2019 2020 2021 2022 2023 2024 2025

2016-yilga 
nisbatan 
o‘zgarishi

mahsulot sotishdan sof tushum 
rentabelligi 16,8 35,6 31,6 25,3 39,3 41,9 42,7 39,4 36,0 38,8 +22,0

sof tushumlarning tan-narxni qoplash 
darajasi 120,2 155,3 146,3 134,0 164,7 172,2 174,5 165,1 156,3 163,5 +43,3

tannarxning umumiy xarajatlardagi 
ulushi 77,6 50,6 62,4 76,1 60,9 67,3 74,0 72,1 70,3 77,8 +0,2

umumiy xarajatlar yalpi 
rentabelligi 15,6 28,0 28,9 25,8 39,4 48,6 55,1 47,0 39,6 49,4 +33,8

Qurilish materiallari sanoatida ishlab chiqarish hajmining o‘sishi ko‘p jihatdan mehnat resurslaridan 
foydalanish samaradorligiga bog‘liq.

Shu sababli, Jizzax viloyati qurilish materiallari sanoatida mehnat unumdorligi va ishlab chiqarish hajmi 
ko‘rsatkichlarining 2015–2024-yillardagi dinamikasi tahlil qilindi (2-jadval).

2-jadval
Jizzax viloyati qurilish materiallari sanoati korxonalarida mehnat 

resurslari va ularning samaradorligi ko‘rsatkichlari dinamikasi[4]

Yillar

Ko‘rsatkichlar
2015 2016 2017 2018 2019 2020 2021 2022 2023 2024

2015-yilga 
nisbatan 
o‘zgarishi

Bandlar soni, kishi 1595 1577 1660 2265 3155 4171 3500 4101 3830 3642 +2047

o‘sish surati, %da 3,2 -1,1 5,3 36,4 39,3 32,2 -16,1 17,2 -6,6 -4,9 +128,3

ishlab chiqarish hajmi 
o‘sishiga ta’siri, % bandda 3,3 -1,3 6,2 51,7 39,5 30,4 -24,0 16,7 -7,9 +11,0 +125,6

Mehnat unumdor-ligi, mln.
so‘m / kishi 89,7 122,5 166,6 313,6 317,3 283,1 611,1 579,2 824,1 825,8 +736,1

o‘sish surati, %da 9,1 36,6 36,0 88,2 1,2 -10,8 115,8 -5,2 42,3 0,2 +820,7

ishlab chiqarish hajmi 
o‘sishiga ta’siri, % bandda 9,2 36,4 37,0 105,1 1,4 -12,4 105,1 -5,7 40,8 -0,4 +316,5

Jadval ma’lumotlariga ko‘ra, 2015–2024-yillarda mehnat unumdorligi 89,7 mln so‘m/kishidan 825,8 mln 
so‘m/kishigacha oshgan. Natijada mazkur ko‘rsatkich bazis yilga nisbatan 736,1 mln so‘mga yoki 9,2 barobarga 
ko‘paygan.

Ushbu davrda ishlab chiqarish hajmi ham barqaror o‘sish tendensiyasini namoyon etgan. Mehnat 
unumdorligi va ishlab chiqarish hajmi o‘rtasidagi bog‘liqlik korrelyatsion tahlil yordamida baholandi.

Hisob-kitoblar natijasida korrelyatsiya koeffitsiyenti R=0,882 ekanligi aniqlandi. Mazkur natija Chaddok 
shkalasi bo‘yicha kuchli musbat bog‘liqlik mavjudligini anglatadi. Bu esa mehnat unumdorligi oshishi bilan 
qurilish materiallari ishlab chiqarish hajmi ham ortib borishini ko‘rsatadi.

Aniqlangan bog‘liqlik va vaqt qatori ma’lumotlari asosida ekstrapolyatsiya usuli yordamida 2025–2030-yillarga 
mo‘ljallangan prognoz ssenariylari ishlab chiqildi. Prognozlashda uchta ssenariy qo‘llanildi: bazaviy ssenariy; 
optimistik ssenariy; pessimistik ssenariy.

3-jadval ma’lumotlariga ko‘ra, 2025–2030-yillarda mehnat unumdorligining o‘rtacha yillik o‘sishi bazaviy 
ssenariyda 29,7 foizni, optimistik ssenariyda 63,8 foizni va pessimistik ssenariyda 7,5 foizni tashkil etishi 
kutilmoqda.

Mos ravishda ishlab chiqarish hajmi o‘sishiga mehnat unumdorligining hissasi bazaviy ssenariyda 27,7 foiz 
band, optimistik ssenariyda 53,6 foiz band va pessimistik ssenariyda 1,7 foiz band bo‘lishi prognoz qilinmoqda 
(3-jadval).

3-jadval
Jizzax viloyati qurilish materiallari ishlab chiqarish sanoatida mehnat unumdorligi va uning mahsulot hajmi 

o‘sishiga qo‘shadigan hissasi ko‘rsatkichlarining 2025–2030-yillarda kutilayotgan o‘rtacha darajalari

Ko‘rsatkich nomi
Prognoz turi

Bazaviy Optimistik Pessimistik

Mehnat unumdorligining o’sishi, yiliga, foizda 29,7 63,8 7,5

Mehnat unumdorligi o’sishining qurilish 
materiallari o’sishiga qo’shadigan hissasi, yiliga, 

foiz band
27,7 53,6 1,7

X U L O S A  V A  T A K L I F L A R
Tadqiqot natijasida Jizzax viloyati qurilish materiallari sanoatida iqtisodiy samaradorlikka ta’sir etuvchi omillar 

kompleks ravishda baholandi hamda ishlab chiqarish hajmining istiqboldagi rivojlanish tendensiyalari prognoz 
qilindi. O‘tkazilgan tahlillar asosida umumiy xarajatlar yalpi rentabelligining shakllanishiga mahsulot sotishdan 
olingan sof tushum rentabelligi, sof tushumlarning mahsulot tannarxini qoplash darajasi va tannarxning umumiy 
xarajatlardagi ulushi bevosita ta’sir ko‘rsatishi aniqlandi.

Tadqiqot davomida ishlab chiqilgan multiplikativ model umumiy xarajatlar yalpi rentabelligining 
o‘zgarishiga ta’sir etuvchi omillarni miqdoriy baholash imkonini berdi. Tahlil natijalariga ko‘ra, rentabellik 
darajasining o‘sishiga eng katta ta’sir mahsulot sotishdan olingan sof tushum rentabelligi hamda mahsulot 
tannarxini qoplash darajasi omillariga to‘g‘ri kelishi aniqlandi. Bu esa korxonalarda sotish samaradorligini 
oshirish va xarajatlarni optimallashtirish iqtisodiy natijadorlikning muhim manbai ekanligini ko‘rsatadi.

Mehnat unumdorligi va ishlab chiqarish hajmi o‘rtasidagi bog‘liqlikni baholash natijasida ular 
orasida kuchli musbat korrelyatsion bog‘liqlik mavjudligi (R=0,882) aniqlandi. Mazkur natija mehnat 
unumdorligining o‘sishi qurilish materiallari ishlab chiqarish hajmining ortishiga sezilarli ta’sir ko‘rsatishini 
tasdiqlaydi.

Tadqiqot doirasida 2025–2030-yillarga mo‘ljallangan bazaviy, optimistik va pessimistik prognoz ssenariylari 
ishlab chiqildi. Hisob-kitoblarga ko‘ra, 2030-yilda qurilish materiallari ishlab chiqarish hajmi bazaviy ssenariy 
bo‘yicha 8 853 076,3 mln so‘mga, optimistik ssenariy bo‘yicha 13 813 390,9 mln so‘mga, pessimistik ssenariy 
bo‘yicha esa 4 693 966,0 mln so‘mga yetishi mumkinligi aniqlandi.

Tadqiqot natijalari asosida quyidagi takliflar ishlab chiqildi:
• qurilish materiallari korxonalarida umumiy xarajatlar yalpi rentabelligini muntazam monitoring qilish 

tizimini joriy etish;
• mahsulot tannarxini pasaytirish va xarajatlarni optimallashtirishga qaratilgan boshqaruv mexanizmlarini 

takomillashtirish;
• mehnat unumdorligini oshirish maqsadida ishlab chiqarish jarayonlarini raqamlashtirish va zamonaviy 

texnologiyalarni keng joriy etish;
• xodimlarning kasbiy malakasini oshirish hamda innovatsion boshqaruv usullaridan foydalanishni 

kengaytirish;
• ishlab chiqilgan prognoz natijalaridan tarmoqni strategik rivojlantirish dasturlarini shakllantirishda 

foydalanish.
Umuman olganda, ishlab chiqilgan metodik yondashuv qurilish materiallari sanoati korxonalarining iqtisodiy 

samaradorligini baholash, ichki imkoniyatlarni aniqlash va tarmoq rivojlanishining istiqboldagi yo‘nalishlarini 
belgilashda muhim ilmiy-amaliy ahamiyat kasb etadi.

